
“EJJA”

Hafna snin ilu 1-Madonna minn dan l-inkwadru sejhet lil Karmni Grima u qaltilha: “Ejja”.
Hija kelma li hafna minna nuzaw. Hija kelma li juzaw il-genituri tat-tfal zghar: ‘ejja ghax se
taga’; ejja ghamel il-homework; ejja ha tinhasel; ejja ha tiekol’. Hija kelma li juzaw it-tfal
huma u jikbru, meta jibdew imorru l-iskola: ‘ejja ha nilaghbu; ejja ha nohorgu flimkien; ejja
ha niddevertu’. Hija kelma li juzaw iz-zghazagh, il-mahbubin: ‘ejja ha niltaqghu’. Hija kelma
li juzaw l-adulti: ‘ejja ha norganizzaw xi haga flimkien; ejja halli naghmlu pjan flimkien, ha
nipprogettaw flimkien’. Hija kelma li juzaw l-anzjani, b’mod specjali man-neputijiet: ‘ejja
oqghod’.

Hija kelma li timplika interess fil-persuna li tigi msejha mill-persuna li ssejjah. Jekk jien
nghidlek ‘ejja’ jfisser li jien ghandi interess fik. Hafna drabi, kieku jkollna nirriflettu ftit, kull
darba li nghidu I-kelma ‘ejja’, hafna drabi nghiduha ghax inkunu rridu 1-gid lill-persuna li
nsejhu. Hemm mumenti fejn insejhu l-persuna ghalina; imma meta wliedna jkunu zZghar, u
mal-anzjani b’mod specjali, il-kelma ‘ejja’ hija kelma li timplika li tahtha hemm xewqa ta’
gid, li tahtha hemm imhabba lejn il-persuna.

Kieku jkollna nirriflettu, nindunaw li din il-kelma ‘ejja’ I-iktar li nghiduha mal-persuni 1-iktar
li huma vulnerabbli u fragli. ‘Ejja’ liz-zghar u l-anzjani nghiduha b’interess, bi mhabba,
b’sapport, b’sostenn, b’ghajnuna, ghax irridu 1-gid lill-persuna.

Wara l-kelma ta’ Marija ‘Ejja’ lil Karmni Grima, wara l-prezenza taghna hawnhekk dalghodu
— ghax ahna wkoll b’xi mod smajna, forsi mhux b’widnejna imma f’qalbna, il-kelma ‘Ejja’ —
hemm l-imhabba tal-Omm, hemm Il-imhabba ta’ min sejhilna. Lil Karmni Grima, Marija
galtilha: ‘Ejja’, u wagfet. ‘Ejja’ mhux biex taghmel xi haga, imma l-ewwel u gabel kollox
‘Ejja’... u waqfet. ‘Ejja biex nilqghek f’dari; ejja ghax ghandi wisa’ ghalik; ejja ghax f’qalbi
ghandi post ghalik’. Dan kollu tghidu lilna Marija; dan kollu ged isehh wagqt li geghdin hawn
dalghodu. ‘Ejja ghax ghandi post ghalik; ejja ghax qalbi herqana li tiltaga’ mieghek; ejja
hallini nhobbok’.

Imma mbaghad Marija tkompli. Meta Karmni tidhol fil-kappella, Marija mill-kwadru
titlobha: “Itlob tliet Sliema u Qaddisa, f’gieh it-tlitt ijiem li jien ghamilt fil-qabar”. Mela wara
li lagghetha, wara li lil Karmni qaltilha 1i ghandha wisa’ fid-dar taghha, fil-qalb taghha,
Marija ssejhilha biex titlob. Din hija s-sejha li jien nixtieq naghmel eku taghha dalghodu.
Haga sabiha li nigu hawn fid-dar, fil-qalb ta’ Marija; imma hemm is-sejha li Marija taghmel
lil Karmni, u li Marija taghmel lilna, 1i tkompli mac-celebrazzjoni li geghdin infakkru llum:
‘Ejja u itlob’!

Kemm tkun haga sabiha li kieku kull wiehed u kull wahda minna hawn prezenti dalghodu,
mhux biss gejna hawn ghax smajna 1-‘Ejja’ ta’ Marija, imma mmorru minn hawn bis-sejha li
taghmlilna biex nitolbu t-tliet Sliema u Qaddisa! Kemm ma tkunx grajja ta’ darba, imma ssir
grajja ta’ kuljum, ta’ kull filghodu, ta’ kull filghaxija, din il-Festa kbira Ta’ Pinu, kieku ahna
jkollna flimkien mal-familja taghna nitolbu t-tliet Sliema u Qaddisa fid-dar! Ahna nafu kemm
naqas it-talb fil-familji taghna, nafu li ma ghadniex nitolbu gewwa I-hitan ta’ djarna.



Inhossha hafna din is-sejha li qed taghmlilna Marija dalghodu, u nemmen li anki ahna li
geghdin hawn, geghdin inhossuha lil Marija kif semghetha Karmni hafna snin ilu, tghidilna:
‘Itolbu... almenu tliet Sliema u Qaddisa’.

Ghalfejn nitolbu? Biex ma jigrilniex dizgrazzji? Biex dak li ahna nixtiequ jsehh? Le, mhux
ghalhekk nitolbu. Ghalhekk ukoll, imma principalment mhux ghalhekk. Ahna nitolbu ghax
nafu li ahna mdendlin; mhux ghax fil-periklu, imma ghax niddependu kontinwament, anki
bhalissa, mill-imhabba ta’ Alla ghalina. U li nitolbu jfisser li naghrfu din id-dipendenza, li
naghrfu li ahna wehidna m’ahniex bizzejjed ghalina nfusna. Naghrfu li 1-hajja taghna hi don,
hi rigal kontinwu li gej minn Alla. Ghalhekk nitolbu prin¢ipalment. U meta nitolbu, ahna
nghixu r-realta taghna, dak li ahna tassew: ahna wlied tal-Missier, ahna wlied Marija. L-ulied
jitkellmu mal-genituri taghhom, u hafna mill-kliem taghhom ikun talb, rikjesti, mistogsijiet.
Imma mhux biss, ikun iktar minn hekk.

Allura din il-Festa tal-lum, minbarra li tfakkarna li Marija ghandha s-setgha ta’ Omm li bil-
gawwa ta’ Alla taghtina dak li ghandna bzonn, tfakkarna li dak li ghandna diga — dak li ahna
diga, l-ezistenza taghna, il-familja taghna, tajba jew hazina, is-sahha taghna, tajba jew hazina,
il-hbieb taghna, ftit jew hafna — huma kollha gejjin kontinwament b’rigal minn Alla. Dan
ifisser nisimghu lil Ommna Marija titlobna u ssejhilna biex nitolbu. Dan ifisser li naghrfu 1-
bzonn tat-talb fil-hajja taghna.

Marija u Karmni Grima jkomplu jghajtu mhux biss issa, imma b’mod specjali anki wara li
nitilqu minn hawn, is-sejha biex nitolbu. Jalla dak li ged naghmlu hawn dalghodu, naghmluh
kuljum, fic-¢okon, bejn il-hitan tal-familja taghna.



